
Om denne boka

Bli med på ei spektakulær reise gjennom blod, sveitte og tårer – og 50 andre kroppsvæsker. Biolog og forskingsformidlar Åsmund Husabø Eikenes fortel entusiastisk om donering av beinmerg til forsking og spyttar i eit plastrøyr for å leite etter spor av neandertalarane. Gjennom gode historier og lettlesen folkeopplysing får du eit nytt syn på kroppsvæskene dine. I Sprut møter du mellom andre ein hjerneforskar, ein urolog og ein kokk. Dei deler historier og eigne erfaringar, som saman med det siste frå forskingsverda gir deg oppsiktsvekkjande, ny kunnskap om kroppsvæskene: Vatnet i hjernen vaskar bort søppel medan du søv. Slimet i livmorhalsen hjelper friske sædceller å nå fram til egget. ørsmå dropar av snørr kan sveve i lufta i heile ti minutt etter eit kraftig nys. Blodet til unge personar inneheld kanskje ei kjelde til evig liv. Bli med på ein lesefest med sprut!


Åsmund Husabø Eikenes

SPRUT

Historia om
kroppsvæskene våre

Aperitiff

Måndag 13. mai 1940. Det er åtte månader sidan Tyskland invaderte Polen, og Winston Churchill har ei formidabel oppgåve framføre seg: Han må overtyde dei folkevalde i Underhuset om at han er rett mann til å styre ei samla britisk regjering i krigen som ligg framføre dei. Statsministaren lovar å yte sitt aller beste og er villig til å gi alt han har. «Eg har ikkje noko anna å tilby enn blod, slit, tårer og sveitte», seier han med alvor i stemma og får dei folkevalde med seg.

Sitatet vart seinare forenkla til trioen «blod, sveitte og tårer». Churchill hadde kanskje ikkje fleire kroppsvæsker å tilby. Det har eg.

På dei neste sidene byr eg på kviseguff, morsmjølk, sæd og urin, blanda med beinmerg, spinalvæske, tarmsaft og slim. Det blir overraskande, og det blir alvorleg. Det blir underhaldande, informativt og truleg litt pinleg. For det er ikkje til å kome unna at kropp kan vere kleint. Mange vil seie at kroppsvæsker først og fremst er noko søl. Dei har heilt rett. Kroppsvæskene er ekle og intime.

Men dei er også finurlege og komplekse.

Væskene er ein stor del av livet og ein stor del av sjølve kroppen. Ein person som veg 70 kilo, inneheld så mykje som 40 liter vatn. Mesteparten av vatnet er godt gøymt i organa og på innsida av kvar celle, men opp til seks liter blod, vevsvæske, spinalvæske og urin flyt fritt på den andre sida av huda.

Kor mange kroppsvæsker er det eigentleg i ein kropp, lurer du kanskje på. Svaret burde aller helst vere eit tal mellom fem og ti, ei kort liste som er enkel å hugse. For det kan vel ikkje vere så mange væsker i ein kropp, kan det vel?

Det viser seg derimot at naturen er meir samansett enn ein skulle tru. Menneskekroppen er trass alt eit resultat av evolusjon over millionar av år, så komplekse løysingar burde ikkje overraske. Sjølv om væskene svært forenkla er vatn med noko attåt, er det langt meir enn nyansar som skil blod og urin frå sæd og tårer. At lista likevel landar på over femti ulike kroppsvæsker, er både overveldande, imponerande og nokså fascinerande.

Blod, sveitte og tårer, og alle dei andre

Ein av grunnane til at lista er så lang, er at nokre av væskene kan delast opp i mindre delar. Dei får då ofte ulike namn, som til dømes blod, plasma og serum. Likeins kan ein dele sæd inn i fleire væsker laga av ulike kjertlar, det same med alt som flyt i tarmane. På grunn av litt ulikt innhald, ulike funksjonar eller anatomisk plassering får væskene ulike namn og nummer sjølv om dei i nokre tilfelle er svært like kvarandre.

Kompleksiteten gjer at lista mi truleg inneheld nokre fleire væsker enn du finn i meir konservative oppslagsverk. Kanskje vil det også dukke opp nye kroppsvæsker etter kvart som vi får endå meir presis kunnskap om kroppane våre?

Enn så lenge er blod (væske nummer 1) den sjølvskrivne kjendisen blant kroppsvæskene. Det er ikkje utan grunn, for blodet er fråstøytande og tiltrekkande, symbolsk og vitskapleg, alt på same tid.

Blodet fraktar oksygen og næring til alle cellene, tek med seg avfallsstoff tilbake og beskyttar kroppen mot farar. I tillegg fraktar blodet informasjon over lange avstandar, til dømes som beskjedar frå hjernen eller kjønnsorgana om at noko er i endring. Blodet fraktar også kroppsvarme, lokal energi produsert av hjartet og dei indre organa, og overfører varmen til fingerspiss og øyreflipp.

For forskarar er ikkje blod berre blod. Blod utan raude og kvite celler blir kalla plasma (2), ei gul væske som utgjer om lag halvparten av blodvolumet. Blod som også manglar koaguleringsfaktorar, blir kalla serum (3). Blod, plasma og serum er nyansar av det same blodet, men i detaljerte oversikter for personar med helsefagleg utdanning blir dei rekna for tre ulike kroppsvæsker.

Alt blodet blir laga i beinmergen (4), ei væske som oppheld seg i holromma i skjelettet vårt. Beinmergen skil seg frå blodet ved at den er full av stamceller, beinceller, bindevev og feittceller.

Ein vanleg kropp har om lag ein halv liter urin (5) i blæra og opp mot ti liter vevsvæske, også kalla lymfe (6), fordelt utover. Vevsvæska ligg rundt alle cellene i organa, og overskotsvæske blir transportert tilbake til blodomløpet gjennom lymfesystemet. Lymfesystemet er eit stort nettverk for transport av vatn, immunceller og avfall og bidreg til væskebalansen i kroppen. Vevsvæska held cellene friske og reine og fuktar alle delane av kroppen.

Kvar dag går det to og ein halv liter væske inn og ut av kroppen. Vatnet forsvinn som sveitte (7) og damp ved kvart utpust. Vatnet må erstattast gjennom mat og drikke. Det startar i munnen, der kvilespyttet (8) held munnen rein og frisk. Når kjeven startar å tygge mat, hjelper enzyma i det aktiverte spyttet (9) til å bryte ned maten. I munn, nase og hals er det også slim (10) som beskyttar overflatene, og som ved infeksjonar blir tjukt og fullt av døde immunceller, då kalla snørr (11). I halsen vil eit eige slim, også kalla opphost (12), hjelp til å halde pusterøyret fritt for inntrengarar og partiklar.

Kroppsvæskene handterer mat og drikke som på eit samleband. Først arbeider magesyra (13) i magesekken. Dersom maten kjem opp att, kallar vi den for oppkast (14), men stort sett blir maten flytta over i tynntarmen, der den får namnet chyme (15). Her supplerer bukspyttkjertelen med både ei nøytraliserande væske (16) som stoppar effekten av magesyra, og galle (17), som bryt ned feitt. Det oppløyste feittet i maten får namnet chylus (18) når det blir blanda med lymfe. Tarmsaft (19) frå veggen i tynntarmen gjer matblandinga endå meir flytande på veg nedover. Tarmane absorberer til slutt det meste av vatnet, slik at ein vanleg bæsj berre inneheld litt væske. Avføringa kan nokre gongar vere full av vatn, då kalla diaré (20).

Mange av dei over femti kroppsvæskene utfører svært spesialiserte oppgåver. Jobben dei gjer, trengst berre på éin bestemt plass i kroppen, og det er sjeldan at vi får auge på dei. Mange blir nok overraska over at heile fire væsker gøymer seg i og utanfor auget: væska inni augeeplet (21), væska mellom linse og hornhinne (22), tårevæska som fuktar utsida av auget (23), og væska som kvar morgon størknar til ein gul prikk i augekroken (24).

Fleire av organa våre har dropar av væsker som beskyttar og smør overflatene, samla kalla for serøse væsker. Dei er ikkje heilt like kvarandre og blir som oftast laga av cellene i vevet som treng ekstra beskyttelse. Hudolje (25) og øyrevoks (26) er begge tjuktflytande væsker som beskyttar utsida vår.

Spinalvæska (27) badar hjernen og ryggmergen, ei væske i øyret badar sensorane i balansesystemet (28), medan væska i hjarteposen (29), væska mellom den doble hinna som ligg rundt lungene (30), og væska i bukhola (31) badar kvar sine organ i overkroppen. Leddvæska beskyttar knoklane og lagar lyd når du knekk i fingrane (32).

Dersom du får eit sår, vil det piple ut små dropar av sårvæske (33) før døde immunceller og litt vatn dukkar opp som gulfarga puss (34). Under huda kan det også bli hovent og ømt når ei væske (35) frå blodet strøymer til området som er skada.

Menn har ei handfull kjertlar i underlivet som lagar væsker. Under forhuda på penis ligg små kjertlar som lagar smegma (36), ei tjukk, kvitaktig væske med tilnamnet kukost. Ved sida av prostata ligg to små kjertlar som lagar forsats (37), blanke dropar som smør penishovudet. Væske frå prostata (38) og væske frå sædblærene (39) bidreg som viktige ingrediensar i sæden (40). I testiklane badar nylaga sædceller i ei eiga væske (41) medan dei ventar på tur.

Hos kvinner lagar kjertlar i livmorhalsen utflod (42), som også aukar i mengde ved samleie. Nokre kvinner kan også ejakulere (43), sjølv om forskarane ikkje er heilt samde om kvar det kjem frå, eller kva det er. Væska i eggleiarane (44) lar egget surfe nedover mot eventuelle sædceller, men dersom egget ikkje blir befrukta, kjem det ut med menstruasjonsblodet (45).

Dersom det blir eit barn midt i alle væskene, ligg fosteret og badar, drikk og tissar i fostervatnet (46) i ni månader. Fosteret får dei første vekene hjelp frå væske i plommesekken (47) til å lage blod.

Hos fosteret spelar spesialiserte væsker viktige roller. Nokre dropar surfaktant (48) i lungene sørger for at organet utviklar seg som det skal, og på utsida lagar huda ein feit olje kalla vernix caseosa (49). Store medisinske leksikon forklarar at væska har konsistens som smørjeost, og den kvite kremen bidreg til ein glatt transport gjennom fødselskanalen.

Den nyfødde ungen får den første mjølka frå mors bryst, kalla kolostrum (50), før morsmjølka (51) nærer babyen dei første månadene av livet. På utsida er den første bæsjen svart og klissete, ei avføring som inneheld svelgd fostervatn, døde tarmceller og væske frå tarmen, samla omtala som mekonium eller barnebek (52). I nokre veker etter fødselen har mora ei utflod kalla reinsing (53), som inneheld både blod, sårvæske og restar av slimhinne.

Når vi er døde, blir kroppane til slutt flytande. Etter kvart som cellene går i oppløysing og bakteriar fortærer alt dei finn av matrestar og indre organ, sildrar vi ut av kista som likvæske (54) og blir ein del av naturen.

